ՏԵՂԵԿԱՆՔ
«Նիկողոսյանն ընդդեմ Հայաստանի» գործով (թիվ 75651/11 գանգատ)
Մարդու իրավունքների եվրոպական դատարանի կայացրած վճռի վերաբերյալ

Գործի ելակետային տվյալները
Մարդու իրավունքների եվրոպական դատարանը (այսուհետ՝ Եվրոպական դատարան) 2017 թվականի մայիսի 18-ին հրապարակել է «Նիկողոսյանն ընդդեմ Հայաստանի» գործով վճիռը, որով արձանագրել է Մարդու իրավունքների եվրոպական կոնվենցիայի (այսուհետ՝ Կոնվենցիա) 6-րդ հոդվածի 1-ին կետի և Կոնվենցիային կից թիվ 1 Արձանագրության 1-ին հոդվածի խախտում:
Գործի փաստական հանգամանքները
2009 թվականի օգոստոսի 11-ին Երևանի Կենտրոն և Նորք-Մարաշ վարչական շրջանների ընդհանուր իրավասության դատարանը բավարարել է Պետական եկամուտների կոմիտեի (այսուհետ՝ Կոմիտե) դեմ ներկայացված դիմումատուի հայցը՝ պահանջով վերականգնել իրեն աշխատանքում և վճարել հարկադիր պարապուրդի ամբողջ ժամանակահատվածի համար՝ մինչև իր վերականգնման օրը: Վճիռը մտել է օրինական ուժի մեջ:
2010 թվականի հունվարի 27-ին դատարանի կողմից տրված կատարողական թերթի հիման վրա 2010 թվականի փետրվարի 5-ին հարկադիր կատարողը հարուցել է համապատասխան կատարողական վարույթ՝ պահանջելով Կոմիտեից երկու շաբաթվա ընթացքում կատարել կատարողական թերթի պահանջները: Դիմումատուին իր հարկադիր պարապուրդի համար վճարվել է 937,114 ՀՀ դրամ, որը հաշվարկվել է 2009 թվականի փետրվարի 27-ից մինչև 2009 թվականի դեկտեմբերի 9-ն ընկած ժամանակահատվածի համար՝ մինչև այն օրը, երբ վճիռն օրինական ուժի մեջ է մտել:
2010 թվականի մարտին Կոմիտեն տեղեկացրել է հարկադիր կատարողին, որ դիմումատուի վերականգնումը հնարավոր չէ: Արդյունքում 2011 թվականի հուլիսի 18-ին հարկադիր կատարողը որոշում է կայացրել հարկադիր կատարման վարույթն այս հիմքով ավարտելու մասին: 
2011 թվականի հուլիսի 25-ին դիմումատուն հարկադիր կատարողի որոշումը վիճարկել է  ՀՀ վարչական դատարանում։ Վերջինս բավարարել է դիմումատուի հայցը և անվավեր է ճանաչել հարկադիր կատարողի 2011 թվականի հուլիսի 18-ի որոշումը։ Այսպիսով վերադաս հարկադիր կատարողը որոշում է կայացրել հարկադիր կատարողի 2011 թվականի հուլիսի 18-ի որոշումը վերացնելու և կատարողական վարույթը վերսկսելու մասին։
2012 թվականի մարտի 5-ի գրությամբ հարկադիր կատարողը կրկին պահանջել է, որ Կոմիտեն դիմումատուին վերականգնի իր նախկին պաշտոնում և նրան տրամադրի փոխհատուցում՝ կորցրած աշխատավարձի դիմաց՝ մինչև իր վերականգնման ամսաթիվը։ 
Կոմիտեն պատասխանել է, որ դիմումատուի նախկին պաշտոնն այլևս գոյություն չունի:
2012 թվականի ապրիլի 26-ին հարկադիր կատարողը կրկին որոշում է կայացրել կատարողական վարույթն ավարտելու մասին այն հիմքով, որ հնարավոր չէ կատարել 2009 թվականի օգոստոսի 11-ի վճիռը, քանի որ Կոմիտեի այն կառուցվածքային ստորաբաժանումը, որտեղ դիմումատուն աշխատել է, այլևս գոյություն չունի: 
2012 թվականի մայիսի 7-ին դիմումատուն այդ որոշումը վիճարկել է ՀՀ վարչական դատարանում։
2012 թվականի հոկտեմբերի 16-ին ՀՀ վարչական դատարանն անփոփոխ է թողել հարկադիր կատարողի` հարկադիր կատարման վարույթն ավարտելու մասին երկրորդ որոշումը: Վճռի դեմ դիմումատուն ներկայացրել է վերաքննիչ, այնուհետև վճռաբեկ բողոքներ:
2013 թվականի փետրվարի 21-ին ՀՀ վարչական վերաքննիչ դատարանը մերժել է դիմումատուի բողոքը, իսկ 2013 թվականի մարտի 27-ին ՀՀ վճռաբեկ դատարանը վերադարձրել է բողոքը՝ հիմքերի բացակայության պատճառով: Արդյունքում 2013 թվականի մարտի 27-ին ՀՀ վարչական դատարանի 2012 թվականի հոկտեմբերի 16-ի որոշումը մտել է օրինական ուժի մեջ:
2013 թվականի նոյեմբերի 8-ին Կոմիտեն դիմումատուին առաջարկել է վերականգնել իր նախկին պաշտոնին համարժեք պաշտոնում, սակայն նա մերժել է առաջարկը: Նա պնդել է, որ իր հարկադիր պարապուրդի համար փոխհատուցումը պետք է կազմի 9,975,970 ՀՀ դրամ։ Ի պատասխան՝ Կոմիտեն դիմումատուին տեղեկացրել է, որ կուսումնասիրի վերը նշված գումարը, եթե դիմումատուն հիմնավորված հաշվարկ ներկայացնի:
2015 թվականի հունիսի 18-ին հարկադիր կատարողն ավարտել է կատարողական վարույթը, քանի որ 4,017,860 ՀՀ դրամ լրացուցիչ հատուցման գումարը 2015 թվականի հունիսի 9-ին Կոմիտեի կողմից փոխանցվել էր հարկադիր կատարողի հաշվին:

2015 թվականի հուլիսի 22-ին դիմումատուն հայց է ներկայացրել ՀՀ վարչական դատարան՝ պահանջելով անվավեր ճանաչել հարկադիր կատարողի որոշումը։
2016 թվականի մայիսի 22-ին ՀՀ վարչական դատարանը բավարարել է դիմումատուի հայցը և անվավեր ճանաչել հարկադիր կատարողի 2015 թվականի հունիսի 18-ի որոշումը։ Վճիռն օրինական ուժի մեջ է մտել 2016 թվականի մայիսի 26-ին:
Սույն գործով Եվրոպական դատարանն արձանագրել է, որ խախտվել է Կոնվենցիայի 6-րդ հոդվածի 1-ին կետը և Կոնվենցիային կից թիվ 1 Արձանագրության 1-ին հոդվածը:
Եվրոպական դատարանը նշել է, որ 2009 թվականի օգոստոսի 11-ի վճիռը, որը կայացվել էր ի օգուտ դիմումատուի, չի կատարվել 2010 թվականի մարտից մինչև 2015 թվականի հունիսը, այսինքն՝ գրեթե հինգ տարի և չորս ամիս: Կոմիտեն առաջարկել է վերականգնել դիմումատուին իր նախկին պաշտոնում միայն 2013 թվականի նոյեմբերի 8-ին, և դիմումատուն ստացել է իր հարկադիր պարապուրդի համար փոխհատուցման հիմնական մասը 2015 թվականի հունիսին: Այդ ուշացումները հիմնավորելու համար Կառավարության կողմից որևէ փաստարկ չի ներկայացվել: Հետևաբար, Եվրոպական դատարանը գտել է, որ Հայաստանի իշխանությունները թույլ չեն տվել, որ 6-րդ հոդվածի 1-ին կետի դրույթները սույն գործով իրենց արդյունավետության ողջ ուժով գործեն, քանի որ մի քանի տարի շարունակ անհրաժեշտ միջոցներ չեն ձեռնարկել հօգուտ դիմումատուի կայացված օրինական ուժի մեջ մտած վճիռը կատարելու համար: Ուստի, տեղի է ունեցել Կոնվենցիայի 6-րդ հոդվածի 1-ին կետի և Կոնվենցիային կից թիվ 1 Արձանագրության 1-ին հոդվածի խախտում:
Արդարացի փոխհատուցում
Դիմումատուն պահանջել է 10,988,323 ՀՀ դրամ՝ որպես նյութական վնասի հատուցում, 385,000 եվրո ՝ որպես ոչ նյութական վնասի հատուցում, ինչպես նաև 950,000 ՀՀ դրամ՝ որպես ներպետական դատարաններում և Եվրոպական դատարանում կրած ծախսերի և ծախքերի հատուցում։
Գործի քննության արդյունքում Եվրոպական դատարանը վճռել է դիմումատուին շնորհել 3,600 եվրո ոչ նյութական վնասի դիմաց:

